
鐵馬之戀 潘艷姿
    佇車來車去的十字路口，因為紅燈導起來，所有的車攏停落來，佇慢車道我看著一對老公婆，因公家騎一台鐵馬，兩個輕聲講話，表情笑微微，阿婆是中扮的身材，但是伊坐的姿勢真特別，看起來假若未輸是阿公載一件包裹，許爾輕可、許爾束結！
    阿婆的舉止，像一個初戀的少女，縮佇阿公的尻脊後，親密卻不失端莊，因講話的內容，我並未好奇，顛倒是因兩人的表情，引起我的興趣，看起來是超過一甲子的人啊，照講應該經歷過人生真濟滄桑，猶擱會當笑談人生，真正無簡單！
還頭看阿婆，椅座仔坐斂斂，我有淡薄仔驚伊會榍落來，阿婆卻坐到真自在，看來我的煩惱是加的，因為伊相信阿公會提供夠額的安全感！
一路感動，返來到厝，隨性拍開電視，畫面抵好是一齣重播的連續劇，其中一句台詞講：幸福其實是真簡單的事誌，道是相抵著、相愛也！道是幸福！我想彼對老公婆道是安爾。
